
AHOLI REAL DAROMADLARINI 
OSHIRISHNI DAVLAT TOMONIDAN 
TARTIBGA SOLISH MEXANIZMLARI
Toshtemirov Shohruh Toshpo‘latovich 
Toshkent davlat iqtisodiyot universiteti, 
“Iqtisodiyot nazariyasi” kafedrasi dotsent v.b.

Annotatsiya. Aholi real daromadlarini oshirishni davlat tomonidan tartibga solish mexanizmlari zamonaviy 
iqtisodiy siyosatning ustuvor yo‘nalishlaridan biri hisoblanadi. Mazkur maqolada aholi real daromadlarini davlat 
tomonidan tartibga solishning nazariy va uslubiy asoslari, daromadlar shakllanishiga ta’sir etuvchi asosiy omillar 
hamda davlatning fiskal, monetar, ijtimoiy va institutsional siyosat vositalarining o‘rni tahlil qilingan.

Kalit so‘zlar: aholi real daromadlari, davlat siyosati, daromadlarni tartibga solish, fiskal siyosat, monetar 
siyosat, ijtimoiy himoya, inflyatsiya, bandlik, minimal ish haqi, aholi farovonligi.

Abstract. State regulation mechanisms aimed at increasing the real income of the population constitute 
one of the priority areas of modern economic policy. This article examines the theoretical and methodological 
foundations of state regulation of the population’s real income, the key factors influencing income formation, 
and the role of fiscal, monetary, social, and institutional policy instruments.

Keywords: real income of the population, state policy, income regulation, fiscal policy, monetary policy, 
social protection, inflation, employment, minimum wage, public welfare.

Аннотация. Механизмы государственного регулирования, направленные на повышение реальных 
доходов населения, являются одним из приоритетных направлений современной экономической 
политики. В статье рассматриваются теоретические и методологические основы государственного 
регулирования реальных доходов населения, основные факторы, влияющие на формирование доходов, 
а также роль инструментов фискальной, денежно-кредитной, социальной и институциональной политики.

Ключевые слова: реальные доходы населения, государственная политика, регулирование 
доходов, фискальная политика, денежно-кредитная политика, социальная защита, инфляция, занятость, 
минимальная заработная плата, общественное благосостояние.

K I R I S H
Aholi real daromadlarini barqaror oshirish hamda ularning xarid qobiliyatini saqlab qolish davlatning 

ijtimoiy-iqtisodiy siyosatidagi ustuvor yo‘nalishlardan biri hisoblanadi. Aholining real daromadlari darajasi 
mamlakatning iqtisodiy rivojlanishi, ijtimoiy barqarorligi, kambag‘allik darajasi, iste’mol bozori faolligi va inson 
kapitalining rivojlanishiga bevosita ta’sir ko‘rsatadi. Shu bois real daromadlarning barqaror o‘sishini ta’minlash, 
daromadlar tengsizligini qisqartirish hamda aholi farovonligini yuksaltirish davlat tomonidan tartibga solishning 
muhim vazifalaridan biri sifatida e’tirof etilmoqda.

Yangi O‘zbekistonda amalga oshirilayotgan keng ko‘lamli iqtisodiy islohotlarning asosiy maqsadlaridan 
biri aholi real daromadlarini oshirish, mehnatga haq to‘lash tizimini takomillashtirish, yangi ish o‘rinlarini 
yaratish, tadbirkorlikni rivojlantirish hamda ijtimoiy himoya tizimining manzilliligini yanada kuchaytirish orqali 
fuqarolarning turmush darajasini yuksaltirishdan iborat. Bu borada minimal ish haqi va pensiyalarni bosqichma-
bosqich oshirish, ijtimoiy transferlar ko‘lamini kengaytirish, soliq yukini maqbullashtirish, bandlikni ta’minlash 
hamda narxlar barqarorligini qo‘llab-quvvatlashga qaratilgan chora-tadbirlar izchil amalga oshirilmoqda.

O‘zbekiston Respublikasi Prezidenti Shavkat Mirziyoyev ta’kidlaganidek: “Aholini yuqori mehnat 
daromadlari bilan ta’minlash, ularning ijodiy va kasbiy o‘sishi uchun keng imkoniyatlar yaratish hamda ijtimoiy 
sharoitlarni yaxshilash lozim. Barcha sa’y-harakatlarimiz zamirida bitta maqsad – fuqarolarning real daromadlari 
va real oylik maoshlarining inflyatsiya darajasiga nisbatan yuqori sur’atlarda o‘sishini ta’minlash turibdi.” Ushbu 
strategik yondashuv mamlakatda iqtisodiy rivojlanish natijalari, eng avvalo, aholi farovonligini yuksaltirishga 
xizmat qilishi zarurligini ifodalaydi.

Shu bilan birga, jahon iqtisodiyotida kuzatilayotgan o‘zgarishlar, inflyatsion jarayonlar, geoiqtisodiy omillar, 
mehnat bozori transformatsiyasi hamda raqamli iqtisodiyotning jadal rivojlanishi aholi real daromadlarini davlat 

tomonidan tartibga solish mexanizmlarini yanada takomillashtirishni taqozo etmoqda. Bunday sharoitda fiskal va 
monetar siyosat, minimal ish haqi siyosati, progressiv soliqqa tortish, ijtimoiy transferlar, bandlikni rag‘batlantirish 
hamda tadbirkorlikni qo‘llab-quvvatlash mexanizmlarining samaradorligini ilmiy asosda baholash dolzarb ilmiy-
amaliy ahamiyat kasb etadi.

Mazkur maqolaning maqsadi aholi real daromadlarini oshirishni davlat tomonidan tartibga solishning 
nazariy-metodologik asoslarini tadqiq etish, davlat siyosatining asosiy mexanizmlarini tahlil qilish, ularning aholi 
farovonligiga ta’sirini baholash hamda mavjud masalalarni yanada samarali hal etishga qaratilgan ilmiy taklif va 
amaliy tavsiyalarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Aholi real daromadlarini oshirishni davlat tomonidan tartibga solish masalalari iqtisodiyot nazariyasi 

va amaliyotining muhim ilmiy yo‘nalishlaridan biri hisoblanadi. Mazkur masala iqtisodiy o‘sish, daromadlar 
taqsimoti, kambag‘allikni qisqartirish, ijtimoiy adolatni ta’minlash hamda aholi farovonligini yuksaltirish bilan 
bevosita bog‘liq bo‘lib, xorijiy va mahalliy iqtisodchi olimlar tomonidan turli nazariy yondashuvlar asosida tadqiq 
etilgan.

Aholi daromadlarining iqtisodiy mohiyatini tushunishda boshlang‘ich nuqta daromadning ikki tomonlama 
xususiyatga ega ekanligidan kelib chiqadi. Daromadlarning shakllanish manbai ijtimoiy ishlab chiqarish, ya’ni 
jonli mehnat orqali yaratilgan qiymat hisoblanadi. Biroq pirovard natijada daromad taqsimlash jarayonida 
shakllanadi. Taqsimlash munosabatlari, avvalo, mulkiy munosabatlar bilan uzviy bog‘liq bo‘lib, ular o‘zlashtirish 
munosabatlari orqali namoyon bo‘ladi. Aynan o‘zlashtirishning turli darajalari aholi daromadlari miqdorini 
belgilaydi.

Professor Sh. Shodmonovning fikricha, “Aholi daromadlari ma’lum vaqt oralig‘ida (masalan, bir yilda) ular 
tomonidan olingan pul va natural shakldagi tushumlar miqdorini anglatadi” [6].

A. O‘lmasov va A. Vahobov quyidagi ta’rifni keltiradilar: “Aholi daromadlari ma’lum vaqt oralig‘ida (masalan, 
bir yilda) ular tomonidan olingan pul va natural shakldagi tushumlar miqdorini anglatadi” [4].

X. S. Muxitdinov aholi turmush darajasining oshishi hududlarning ijtimoiy-iqtisodiy rivojlanishiga bevosita 
bog‘liqligini o‘rgangan hamda aholi turmush darajasini yuksaltirishda xizmat ko‘rsatish sohasining muhim 
o‘rnini ilmiy jihatdan asoslab bergan. Olimning ta’kidlashicha, aholi turmush darajasi deganda insonlarning 
zarur moddiy va ma’naviy ne’matlar bilan ta’minlanganlik darajasi, ularning iste’mol imkoniyatlari hamda 
ehtiyojlarining qondirilish holati tushuniladi [3].

B. K. G‘oyibnazarovning fikriga ko‘ra, nominal daromaddan farqli ravishda aholi ixtiyoridagi daromad 
tarkibiga faqat tovar va xizmatlarning shaxsiy iste’moli hamda jamg‘arish uchun foydalanilishi mumkin bo‘lgan 
daromad qismi kiritiladi [2].

Xojiyevning ta’kidlashicha, mamlakatda aholi daromadlari muhim makroiqtisodiy ko‘rsatkichlardan biri 
hisoblanadi. Chunki ular uy xo‘jaliklarining iste’mol hajmi, jamg‘arish imkoniyatlari va investitsion faolligiga 
bevosita ta’sir ko‘rsatadi [7].

N. Rajabov va B. Uralovning fikriga ko‘ra, “Aholi daromadlari nominal va real ko‘rinishda namoyon bo‘ladi. 
Nominal daromadlar pul shaklida olingan daromadlardir. Real daromadlar esa iste’mol narxlari indeksini hisobga 
olgan holda tuzatilgan joriy davrdagi nominal pul daromadlaridir” [8].

T A D Q I Q O T  M E T O D O L O G I YA S I
Mazkur tadqiqotni amalga oshirishda umumilmiy va maxsus iqtisodiy tadqiqot usullaridan foydalanildi. 

Xususan, aholi real daromadlarini oshirishni davlat tomonidan tartibga solish mexanizmlarini o‘rganishda tizimli 
yondashuv, qiyosiy tahlil, induksiya va deduksiya, abstrakt-mantiqiy tahlil, statistik tahlil hamda umumlashtirish 
usullaridan foydalanildi.

Shuningdek, davlatning fiskal, monetar va ijtimoiy siyosat vositalarining aholi real daromadlariga ta’siri 
ilmiy asosda tahlil qilindi. Tadqiqot natijalari asosida aholi real daromadlarini oshirishni davlat tomonidan 
tartibga solish mexanizmlarini yanada takomillashtirishga qaratilgan tegishli xulosalar va amaliy tavsiyalar 
ishlab chiqildi.

T A H L I L  V A  N A T I J A L A R
Aholi real daromadlarini oshirishni davlat tomonidan tartibga solish iqtisodiy siyosatning muhim 

yo‘nalishlaridan biri bo‘lib, uning asosiy maqsadi aholining xarid qobiliyatini oshirish, kambag‘allik darajasini 
qisqartirish hamda ijtimoiy farovonlikni yuksaltirishdan iborat. Zamonaviy iqtisodiy nazariya va amaliyotda 

real daromadlarning o‘sishi davlatning fiskal va monetar siyosati, mehnat bozori, soliq tizimi, ijtimoiy 
himoya dasturlari hamda bandlikni rag‘batlantirish mexanizmlarining samaradorligi bilan uzviy bog‘liq holda 
baholanadi.

Davlat aholi real daromadlarini oshirish va iqtisodiy barqaror rivojlanishni qo‘llab-quvvatlash maqsadida turli 
tartibga solish mexanizmlaridan foydalanadi. Ushbu mexanizmlar iqtisodiy o‘sishni rag‘batlantirish, mehnatga 
haq to‘lash tizimini takomillashtirish, ijtimoiy himoya choralarini kuchaytirish, soliq siyosatini maqbullashtirish 
hamda narxlar barqarorligini ta’minlashga qaratilgan. Mazkur yondashuvlar aholi real daromadlarining barqaror 
o‘sishini ta’minlashga xizmat qiladi.

Quyida aholi real daromadlarini oshirishga xizmat qiluvchi asosiy davlat siyosati yo‘nalishlari keltirilgan 
(1-rasm).

1-rasm. Aholi daromadlari nuqtayi nazaridan 
davlat siyosati va uning yo‘nalishlari1

Aholi daromadlarini tartibga solish va ularni oshirish davlatning muhim ijtimoiy-iqtisodiy vazifalaridan biri 
hisoblanadi. Buning uchun davlat ish haqi siyosatini takomillashtirish, progressiv soliqqa tortish mexanizmlarini 
rivojlantirish, narxlar barqarorligini ta’minlash, yangi ish o‘rinlarini yaratish hamda tadbirkorlikni qo‘llab-
quvvatlash kabi kompleks chora-tadbirlarni amalga oshiradi. Quyida ushbu yo‘nalishlarning asosiy jihatlari tahlil 
qilinadi.

1. Ish haqi siyosati va minimal ish haqini oshirish. Aholi daromadlarining asosiy manbalaridan biri mehnat 
haqi hisoblanadi. Shu sababli davlat mehnatga haq to‘lash tizimini takomillashtirish va minimal ish haqi miqdorini 
bosqichma-bosqich oshirish bo‘yicha izchil chora-tadbirlarni amalga oshiradi.

Minimal ish haqi miqdorining oshirilishi kam daromadli aholi qatlamlarining real daromadlarini ko‘paytirishga 
xizmat qiladi. Amaldagi qonunchilikka muvofiq ish beruvchilar tomonidan belgilangan eng kam miqdordan 
kam ish haqi to‘lanishiga yo‘l qo‘yilmaydi. Masalan, Yevropa Ittifoqi mamlakatlari hamda AQShda minimal ish 
haqi muntazam ravishda qayta ko‘rib chiqilib, iqtisodiy sharoitlar va inflyatsiya darajasini hisobga olgan holda 
yangilanib boriladi.

O‘zbekistonda ham keyingi yillarda minimal ish haqi miqdori bosqichma-bosqich oshirilmoqda. Bu esa 
aholining xarid qobiliyatini qo‘llab-quvvatlash va turmush darajasini yuksaltirishga xizmat qilmoqda.

1	  Muallif tomonidan yaratildi

Davlat sektorida faoliyat yuritayotgan xodimlarning ish haqi miqdorini oshirish aholining umumiy 
daromadlariga ijobiy ta’sir ko‘rsatadi. Xususan, pedagoglar, tibbiyot xodimlari, huquqni muhofaza qiluvchi 
organlar xodimlari hamda boshqa davlat xizmatchilarining mehnatiga haq to‘lash tizimini takomillashtirish 
ularning moddiy farovonligini oshirish bilan birga, ko‘rsatilayotgan xizmatlar sifatini yanada yuksaltirishga 
xizmat qiladi.

Shuningdek, davlat xususiy sektor korxonalarini rag‘batlantirish maqsadida soliq imtiyozlari va 
subsidiyalar kabi iqtisodiy qo‘llab-quvvatlash mexanizmlaridan foydalanishi mumkin. Bunday yondashuv 
mehnatga haq to‘lash darajasining oshishiga hamda mehnat bozorida barqarorlikni mustahkamlashga 
xizmat qiladi.

2. Progressiv soliqqa tortish tizimi va ijtimoiy transferlar. Aholi daromadlarini tartibga solishda soliqlar va 
ijtimoiy transferlar muhim o‘rin tutadi. Davlat soliq yukini adolatli taqsimlash hamda ijtimoiy qo‘llab-quvvatlash 
dasturlari orqali aholi farovonligini oshirishga ko‘maklashadi.

Progressiv soliqqa tortish tizimida yuqori daromadga ega shaxslar nisbatan yuqoriroq stavkada soliq 
to‘laydi, past daromadli fuqarolar uchun esa soliq yuki yengillashtiriladi yoki amaldagi qonunchilik doirasida 
tegishli imtiyozlar qo‘llaniladi. Bu daromadlarning mutanosib taqsimlanishi va ijtimoiy adolat tamoyillarini 
mustahkamlashga xizmat qiladi.

Masalan, Germaniya, Shvetsiya va Kanada kabi davlatlarda progressiv soliqqa tortish tizimi samarali 
qo‘llanilmoqda. Mazkur tajribaning ayrim elementlaridan milliy sharoitlarni hisobga olgan holda foydalanish 
aholi daromadlarini qo‘llab-quvvatlash imkoniyatlarini kengaytirishi mumkin.

Davlat kam ta’minlangan aholini qo‘llab-quvvatlash maqsadida bolalar nafaqasi, nogironligi bo‘lgan 
shaxslarni qo‘llab-quvvatlash, ishsizlik bo‘yicha nafaqa hamda kam ta’minlangan oilalarga ko‘rsatiladigan 
ijtimoiy yordam dasturlarini amalga oshiradi. Ushbu to‘lovlar aholining xarid qobiliyatini saqlab qolish va turmush 
darajasini yaxshilashga xizmat qiladi.

Masalan, Braziliyada amalga oshirilgan Bolsa Família dasturi shartli pul transferlari orqali kam daromadli 
oilalarni qo‘llab-quvvatlashning samarali mexanizmlaridan biri sifatida e’tirof etiladi.

Bundan tashqari, tadbirkorlik subyektlari va kam ta’minlangan oilalarni qo‘llab-quvvatlash maqsadida soliq 
imtiyozlari hamda subsidiyalarni qo‘llash aholining ixtiyorida qoladigan daromadlar hajmini oshirishga xizmat 
qiladi.

3. Narxlar barqarorligini ta’minlash va inflyatsion jarayonlarni boshqarish. Inflyatsiya darajasining oshishi 
aholining real daromadlari va xarid qobiliyatiga ta’sir ko‘rsatishi mumkin. Shu bois narxlar barqarorligini 
ta’minlash iqtisodiy siyosatning muhim yo‘nalishlaridan biri hisoblanadi.

Markaziy bank pul-kredit siyosati vositalari orqali inflyatsion jarayonlarni muvofiqlashtiradi. Zarur hollarda 
foiz stavkalari iqtisodiy vaziyatdan kelib chiqib qayta ko‘rib chiqiladi, bu esa iqtisodiyotda pul-kredit muvozanatini 
ta’minlashga xizmat qiladi.

Shuningdek, ayrim ijtimoiy ahamiyatga ega tovar va xizmatlar bozorida narxlar barqarorligini ta’minlashga 
qaratilgan mexanizmlar qo‘llaniladi. Xususan, energetika sohasida tarif siyosati amaldagi qonunchilik va 
bosqichma-bosqich islohotlar asosida takomillashtirib borilmoqda.

Bundan tashqari, sog‘lom raqobat muhitini rivojlantirish va raqobatni himoya qilish mexanizmlarini 
kuchaytirish bozorda narxlarning iqtisodiy asoslangan shakllanishiga xizmat qiladi.

4. Ish o‘rinlarini yaratish va tadbirkorlikni qo‘llab-quvvatlash. Aholining real daromadlarini oshirishda yangi 
ish o‘rinlarini yaratish va tadbirkorlikni rivojlantirish muhim omillardan biri hisoblanadi.

Davlat bandlikni ta’minlash maqsadida infratuzilma loyihalarini amalga oshirish, yo‘l-transport, ta’lim va 
sog‘liqni saqlash obyektlarini rivojlantirish hamda davlat xizmatlari sohasida yangi ish o‘rinlarini yaratishga 
alohida e’tibor qaratadi.

Tadbirkorlik esa yangi ish o‘rinlari yaratish va aholi daromadlarini oshirishning muhim manbalaridan 
biridir. Shu munosabat bilan yangi biznes subyektlari uchun soliq imtiyozlari taqdim etish, startap va kichik 
biznes loyihalarini moliyaviy qo‘llab-quvvatlash, mahalliy ishlab chiqaruvchilar faoliyatini rag‘batlantirish kabi 
mexanizmlar qo‘llanilmoqda.

Xususan, O‘zbekistonda kichik biznes va xususiy tadbirkorlikni rivojlantirish maqsadida imtiyozli kreditlar, 
soliq yengilliklari hamda institutsional qo‘llab-quvvatlash mexanizmlari joriy etilgan bo‘lib, ular bandlikni 
kengaytirish va aholi daromadlarini oshirishga ijobiy ta’sir ko‘rsatmoqda.

Umuman olganda, yuqorida ko‘rib chiqilgan mexanizmlar aholi daromadlarini tartibga solish va ularni 
barqaror oshirishning muhim vositalari hisoblanadi. Davlat tomonidan amalga oshirilayotgan kompleks iqtisodiy 
siyosat chora-tadbirlarining izchil davom ettirilishi aholi turmush darajasini yuksaltirish, iqtisodiy barqarorlikni 
mustahkamlash hamda ijtimoiy farovonlikni yanada oshirishga xizmat qiladi.

Ushbu chizma aholi daromadlarini shakllantirish mexanizmini o‘zida aks ettiradi. Unda daromadlarning 
shakllanish maqsadi, vazifalari va prinsiplari ko‘rsatilgan. Shuningdek, daromadlarni shakllantirishda 
qo‘llaniladigan metodlar, instrumentlar va huquqiy-me’yoriy asoslar bayon etilgan (2-rasm).

2-rasm. Aholi daromadlarining shakllanish mexanizmi2

Chizmada iqtisodiy munosabatlar hamda daromad manbalarining o‘zaro bog‘liqligi aks ettirilgan. Unda 
iste’mol, taqsimot va institutsional-iqtisodiy munosabatlar daromadlarning jamiyatdagi aylanish mexanizmini 
ifodalaydi. Daromadlar korxonalar, davlat va aholi ishtirokida shakllanib, ish haqi, tadbirkorlik daromadlari, 
investitsiya daromadlari hamda ijtimoiy transferlar orqali taqsimlanadi.

Mazkur mexanizm aholining moliyaviy farovonligini ta’minlashda muhim ahamiyat kasb etadi. Daromad 
manbalarining diversifikatsiyalashuvi va ularning barqaror o‘sishi iqtisodiy barqarorlikni mustahkamlashga 
xizmat qiladi. Shu bois daromadlarni shakllantirish va taqsimlash tizimini muntazam ravishda tahlil qilish hamda 
takomillashtirib borish dolzarb vazifalardan biri hisoblanadi.

Aholi daromadlarining shakllanish mexanizmi zamonaviy iqtisodiy tizimning eng murakkab va ko‘p qirrali 
tarkibiy qismlaridan biri hisoblanadi. Ushbu mexanizm nafaqat iqtisodiy jarayonlar, balki ijtimoiy institutlar, 
demografik omillar, innovatsion texnologiyalar hamda global iqtisodiy integratsiya jarayonlari bilan ham uzviy 
bog‘liqdir. Zamonaviy iqtisodiy nazariyalarda aholi daromadlarining shakllanishi faqat ish haqi yoki ishlab chiqarish 
omillaridan olinadigan daromadlar bilan cheklanmay, balki inson kapitali, raqamli iqtisodiyot, intellektual mulk, 
innovatsion faoliyat, moliyaviy aktivlar va ijtimoiy transferlar ta’sirida shakllanadigan murakkab tizim sifatida 
talqin etiladi. Shu sababli mazkur mexanizmni tizimli va ilmiy asosda o‘rganish iqtisodiyot nazariyasi hamda 
amaliyoti uchun muhim ahamiyatga ega. Ayniqsa, daromad manbalarining turli ijtimoiy qatlamlar kesimida 
shakllanish xususiyatlarini aniqlash, ularning o‘zgarish dinamikasini baholash hamda uzoq muddatli rivojlanish 
strategiyalarini ishlab chiqish iqtisodiy siyosatning ustuvor yo‘nalishlaridan biri hisoblanadi.

Birinchidan, daromadlar shakllanishining klassik va neoklassik iqtisodiy nazariyalari asosan mehnat, 
kapital va yer kabi ishlab chiqarish omillarining bozor qiymati asosida taqsimlanishini izohlaydi. Klassik 
iqtisodchilar daromadlarning shakllanishini ishlab chiqarish jarayonlari va bozor mexanizmlari bilan 
bog‘lagan bo‘lsalar, neoklassik maktab vakillari chegaraviy unumdorlik nazariyasi asosida har bir ishlab 

2	  Muallif ishlanmasi.

chiqarish omili uning iqtisodiyotga qo‘shgan hissasiga mos daromad olishini ta’kidlaydilar. Biroq zamonaviy 
iqtisodiy rivojlanish sharoitida ushbu yondashuvlar yangi iqtisodiy jarayonlarni to‘liq qamrab ololmaydi. 
Chunki bugungi kunda raqamli platformalar, gig-iqtisodiyot, frilanserlik, elektron tijorat, sun’iy intellekt va 
avtomatlashtirish tizimlari daromadlarning tarkibi hamda shakllanish mexanizmlarini sezilarli darajada 
takomillashtirmoqda. Natijada insonning iqtisodiy qiymati nafaqat jismoniy mehnat, balki bilim, kreativlik, 
axborot texnologiyalaridan foydalanish ko‘nikmalari va innovatsion salohiyati bilan ham belgilanmoqda. 
Shu nuqtai nazardan, daromadlarning shakllanishini raqamli texnologiyalar, innovatsion faoliyat va global 
iqtisodiy omillar uyg‘unligida tahlil qilish zamonaviy iqtisodiyot nazariyasining dolzarb ilmiy yo‘nalishlaridan 
biri hisoblanadi.

Ikkinchidan, aholining turli ijtimoiy-iqtisodiy qatlamlari uchun daromad manbalari va ularning shakllanish 
mexanizmlari o‘ziga xos xususiyatlarga ega. Masalan, yollanma xodimlar uchun asosiy daromad manbai 
mehnat haqi bo‘lsa, tadbirkorlar uchun foyda va biznes daromadlari, pensionerlar uchun pensiyalar va 
ijtimoiy transferlar, talabalar hamda yoshlar uchun stipendiyalar, grantlar yoki vaqtinchalik mehnat faoliyatidan 
olinadigan daromadlar muhim o‘rin tutadi. Shuningdek, yuqori malakali mutaxassislar va innovatsion faoliyat 
bilan shug‘ullanuvchi shaxslar asosan intellektual mehnat natijasida daromad olsalar, qishloq hududlarida agrar 
faoliyat va o‘zini o‘zi band qilish shakllari muhim daromad manbalaridan biri bo‘lib qolmoqda. Ushbu farqlar bozor 
kon’yunkturasi, fiskal siyosat, soliqqa tortish tizimi, davlat subsidiyalari, ijtimoiy qo‘llab-quvvatlash dasturlari, 
kreditlash imkoniyatlari va innovatsion infratuzilmaning turli qatlamlarga turlicha ta’sir ko‘rsatishini anglatadi. Bu 
esa aholi farovonligini oshirish bo‘yicha differensial va maqsadli siyosat yuritish zarurligini ko‘rsatadi. Ayniqsa, 
ijtimoiy himoyaga ehtiyoj sezuvchi qatlamlarni qo‘llab-quvvatlash mexanizmlarini takomillashtirish iqtisodiy 
inklyuzivlikni ta’minlashning muhim shartlaridan biridir.

Uchinchidan, tadqiqotda taklif etilgan daromadlar shakllanishining integratsiyalashgan nazariy modeli 
zamonaviy iqtisodiy transformatsiyalarni hisobga olgan holda ishlab chiqilganligi bilan alohida ahamiyatga ega. 
Mazkur model innovatsion texnologiyalar, davlat siyosati, global iqtisodiy integratsiya, mehnat bozori rivojlanishi 
va raqamli iqtisodiyotning o‘zaro ta’sirini yagona tizim sifatida talqin etadi. Bunday kompleks yondashuv aholi 
real daromadlarini oshirishga qaratilgan iqtisodiy siyosatni ilmiy asosda modellashtirish, prognozlash va 
strategik rejalashtirish imkonini yaratadi. So‘nggi yillarda kuzatilayotgan global iqtisodiy o‘zgarishlar, xalqaro 
moliyaviy bozorlardagi tebranishlar, energiya resurslari narxlarining o‘zgarishi hamda xalqaro iqtisodiy 
jarayonlarning jadallashuvi sharoitida mazkur modelning amaliy ahamiyati yanada ortib bormoqda. Chunki 
bunday integratsiyalashgan yondashuv iqtisodiy barqarorlikni mustahkamlash, aholi real daromadlarini qo‘llab-
quvvatlash va ijtimoiy himoya tizimi samaradorligini oshirishga xizmat qiladi.

To‘rtinchidan, davlatning fiskal va ijtimoiy siyosatini izchil takomillashtirish aholi daromadlari tizimiga 
bevosita ta’sir ko‘rsatadi. Zamonaviy davlat siyosatining ustuvor maqsadlari daromadlar mutanosibligini 
ta’minlash, iqtisodiy inklyuzivlikni rivojlantirish hamda inson kapitaliga investitsiyalarni kengaytirishdan iborat. 
Soliq siyosatini takomillashtirish, progressiv soliqqa tortish mexanizmlarini rivojlantirish, ijtimoiy transferlarning 
manzilliligini oshirish, ta’lim va sog‘liqni saqlash sohalariga investitsiyalarni kengaytirish orqali aholi real 
daromadlarining barqaror o‘sishini ta’minlash imkoniyatlari kengayadi. Tadqiqot natijalari ushbu yo‘nalishda 
davlat siyosatini ijtimoiy adolat, iqtisodiy samaradorlik va barqaror rivojlanish tamoyillari asosida yanada 
takomillashtirish uchun muhim nazariy va amaliy asos bo‘lib xizmat qiladi. Xususan, kambag‘allikni qisqartirish, 
o‘rta sinfni kengaytirish hamda hududlar o‘rtasidagi iqtisodiy tafovutlarni qisqartirishga qaratilgan ilmiy takliflar 
alohida amaliy ahamiyatga ega.

Beshinchidan, daromadlarning shakllanishi global iqtisodiy jarayonlar bilan tobora uzviy bog‘lanib 
bormoqda. Jahon iqtisodiyotida transmilliy kompaniyalar faoliyatining kengayishi, xalqaro mehnat migratsiyasi, 
raqamli xizmatlar eksporti, xorijiy investitsiyalar oqimining ortishi va global qiymat zanjirlarining rivojlanishi 
milliy daromadlar tizimiga sezilarli ta’sir ko‘rsatmoqda. Ayniqsa, raqamli platformalar orqali xalqaro xizmatlar 
ko‘rsatish, masofaviy bandlik hamda elektron tijoratning rivojlanishi aholining yangi daromad manbalaridan 
foydalanish imkoniyatlarini kengaytirmoqda. Shu bilan birga, global iqtisodiy integratsiya milliy iqtisodiyotning 
xalqaro iqtisodiy jarayonlar bilan o‘zaro bog‘liqligini kuchaytirmoqda. Shu nuqtai nazardan, tadqiqotda xalqaro 
tajribalar va ilg‘or xorijiy modellarning tahlili asosida ishlab chiqilgan ilmiy tavsiyalar milliy daromadlar tizimini 
takomillashtirishda muhim ilmiy-amaliy ahamiyat kasb etadi. Xususan, rivojlangan mamlakatlarning innovatsion 
iqtisodiyot, inson kapitalini rivojlantirish, raqamli iqtisodiyotni qo‘llab-quvvatlash hamda ijtimoiy himoya tizimini 
modernizatsiya qilish bo‘yicha tajribalarini milliy sharoitga moslashtirish iqtisodiy siyosat samaradorligini 
oshirishga xizmat qiladi.

Shuningdek, zamonaviy iqtisodiyot sharoitida aholi daromadlarining shakllanish mexanizmi nafaqat 
iqtisodiy, balki ijtimoiy va institutsional omillar ta’sirida ham shakllanadi. Qonun ustuvorligi, mulk huquqining 
ishonchli himoyasi, ochiq va samarali boshqaruv tizimi, moliyaviy institutlarning rivojlanganligi hamda qulay 
biznes muhiti daromadlar shakllanishiga bevosita ta’sir ko‘rsatadi. Institutsional sifatning yuksalishi iqtisodiy 
faollikni rag‘batlantiradi, yangi ish o‘rinlarini yaratish, investitsiyalar hajmini kengaytirish va aholi daromadlarini 

oshirish uchun qulay sharoit yaratadi. Shu sababli daromadlar shakllanishini institutsional yondashuv asosida 
tahlil qilish mazkur tadqiqotning muhim ilmiy jihatlaridan biri hisoblanadi.

X U L O S A  V A  T A K L I F L A R
Daromadlarni davlat tomonidan tartibga solish tizimi iqtisodiy munosabatlarning tarixiy rivojlanishi bilan 

uzviy ravishda takomillashib borgan. Dastlab daromadlar asosan feodal majburiyatlari, soliqlar va natural 
yig‘imlar orqali taqsimlangan bo‘lsa, sanoat inqilobi davrida ishlab chiqarishning jadal rivojlanishi davlatning 
iqtisodiy jarayonlardagi tartibga soluvchi rolini yanada kuchaytirish zaruratini yuzaga keltirdi. Natijada mehnat 
qonunchiligini rivojlantirish, minimal ish haqi tizimini joriy etish, ijtimoiy sug‘urta mexanizmlarini kengaytirish 
hamda progressiv soliqqa tortish tizimini takomillashtirish orqali daromadlar mutanosibligini ta’minlash va 
ijtimoiy barqarorlikni mustahkamlashga qaratilgan samarali mexanizmlar shakllandi.

1970-yillardan boshlab bozor tamoyillariga asoslangan iqtisodiy siyosatning keng qo‘llanilishi iqtisodiy 
faollikni rag‘batlantirish va tadbirkorlikni rivojlantirishga xizmat qildi. Shu bilan birga, ayrim mamlakatlar tajribasi 
daromadlar taqsimotida muvozanatni ta’minlash masalasiga alohida e’tibor qaratish zarurligini ko‘rsatdi. 
Shu sababli bugungi kunda ko‘plab davlatlar iqtisodiy samaradorlik va ijtimoiy adolat tamoyillari o‘rtasidagi 
muvozanatni ta’minlashga qaratilgan kompleks iqtisodiy siyosatni izchil amalga oshirmoqda.

Hozirgi bosqichda raqamli iqtisodiyot, sun’iy intellekt va avtomatlashtirish texnologiyalarining jadal rivojlanishi 
daromadlarni davlat tomonidan tartibga solish mexanizmlarini zamonaviy talablar asosida takomillashtirishni 
taqozo etmoqda. Shu nuqtai nazardan, progressiv soliqqa tortish mexanizmlarini rivojlantirish, ijtimoiy himoya 
tizimining manzilliligi va samaradorligini oshirish, inson kapitaliga investitsiyalarni kengaytirish hamda inklyuziv 
iqtisodiy o‘sishni qo‘llab-quvvatlash aholi real daromadlarining barqaror o‘sishini ta’minlash va uzoq muddatli 
iqtisodiy taraqqiyotga erishishning muhim omillari bo‘lib xizmat qiladi.

